Ձև N 3 
ՀՀ ֆինանսների նախարարություն
________________________________________ 
(ՀՀ պետական կառավարման համակարգի մարմնի անվանումը



ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԵՎ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՐԿԱՅԻՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» 2024 ԹՎԱԿԱՆԻ ՀՈՒՆԻՍԻ 12-Ի ՀՕ-285-Ն ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀՀ ՕՐԵՆՔՆԵՐԻ ՆԱԽԱԳԾԵՐԻ


	1. ՀՀ էկոնոմիկայի նախարարություն
	23.08.2024թ.

	
	 N 01/16984-2024

	Նախագծի վերաբերյալ սկզբունքային առարկություններ և առաջարկություններ չկան։
Միաժամանակ, հաշվի առնելով նախագծի հնարավոր շահառուների շրջանակը, այն ունի նշանակալի ազդեցություն գործարար միջավայրի կամ անձանց գործունեության պայմանների վրա։ Ուստի, առաջարկվող կարգավորումներն ընդունելուց առաջ անհրաժեշտ է գնահատել դրանց հետևանքները/արդյունքները՝ համապատասխան վերլուծությամբ։
	Ընդունվել է ի գիտություն:
Միևնույն ժամանակ, գտնում ենք, որ նախագծի ընդունման հիմնավորմամբ արդեն իսկ ներկայացված են մասնագիտական աշխատանքների կատարումը և ծառայությունների մատուցումը հարկման հատուկ համակարգերից հարկման ընդհանուր համակարգ տեղափոխելու նպատակադրումները և հիմնավորումները:

	2. ՀՀ կադաստրի կոմիտե
	27.08.2024թ.

	
	 N ՍԹ/13896-2024

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:

	3. ՀՀ առողջապահության նախարարություն
	28.08.2024թ.

	
	 N ԱԱ/06.1/25303-2024

	Նախագծի վերաբերյալ կարծիք ներկայացնելու նպատակով անհրաժեշտություն է առաջացել ՀՀ պետական եկամուտների կոմիտեից ստանալ շրջանառության հարկով աշխատող առողջապահական կազմակերպությունների վերաբերյալ տեղեկատվություն: ՀՀ առողջապահության նախարարությունը պետական եկամուտների կոմիտեի կողմից անհրաժեշտ տեղեկատվությունը ստանալուց հետո կներկայացնի նախագծի վերաբերյալ դիրքորոշում:
	Ընդունվել է ի գիտություն:

	4. ՀՀ պետական եկամուտների կոմիտե
	02.09.2024թ.

	
	 N 01/3-3/55202-2024

	1. Նախագծի 1-ին հոդվածով օրենսգրքի 254-րդ հոդվածի 3-րդ մասը լրացվում է 3.1-ին կետով, իսկ նախագծի 3-րդ հոդվածով օրենսգրքի 267-րդ հոդվածի 5-րդ մասը լրացվում է 2.1-ին կետով, որոնց համապատասխան՝ «L ԷԼ Անշարժ գույքի հետ կապված գործունեություն» հատվածում ներառվող «68 Անշարժ գույքի հետ կապված գործունեություն» գործունեություն իրականացնողները չեն կարող համարվել համապատասխանաբար շրջանառության հարկ վճարող կամ միկրոձեռնարկատիրության սուբյեկտ։
ՀՀ էկոնոմիկայի նախարարի 19.09.2013թ. N874-Ն հրամանով հաստատված տնտեսական գործունեության տեսակների դասակարգչի համաձայն`
- L (ԷԼ) բաժնի 68 «Անշարժ գույքի հետ կապված գործունեություն» հատվածի 68.1 «Սեփական անշարժ գույքի առուվաճառք» խմբի 68.10 «Սեփական անշարժ գույքի առուվաճառք» դասի 68.10.0 «Սեփական անշարժ գույքի առուվաճառք» ենթադասը ներառում է՝ սեփական կամ այլ անշարժ գույքի` բազմաբնակարան շենքերի, առանձնատների, բնակարանների, հողի, ոչ բնակելի շենքերի և շինությունների, ներառյալ ցուցասրահները, պահեստային և առևտրային սրահները, առուվաճառք, հողատարածքի սահմանազատում, բաժանում մասերի, առանց հողատարածքի բարելավման,
- L (ԷԼ) բաժնի 68 «Անշարժ գույքի հետ կապված գործունեություն» հատվածի 68.2 «Սեփական կամ վարձակալված անշարժ գույքի հանձնում վարձակալության և այլ գործառնություններ» խմբի 68.20 «Սեփական կամ վարձակալված անշարժ գույքի հանձնում վարձակալության և այլ գործառնություններ» դասի 68.20.1 «Սեփական կամ վարձակալված անշարժ գույքի հանձնում վարձակալության և այլ գործառնություններ» ենթադասը ներառում է սեփական կամ վարձակալված անշարժ գույքի` բազմաբնակարան շենքերի, առանձնատների, բնակարանների, հողի, ոչ բնակելի շենքերի և շինությունների, ներառյալ ցուցասրահները, պահեստային և առևտրային սրահները, հանձնում վարձակալության, տների, կահավորված կամ չկահավորված բնակարանների սպասարկում և տրամադրում համեմատաբար երկարատև բնակության համար` սովորաբար ամսական կամ տարեկան կտրվածքով, սեփական գործունեության համար օբյեկտների շինարարության հետ կապված նախապատրաստական աշխատանքները, շարժական բնակելի տնակների, բնակատեղերով տրանսպորտային միջոցների կայանատեղերի համար հողատարածքի շահագործում:
Վերոգրյալի հետ կապված հայտնում ենք, որ ՏԳՏԴ L (ԷԼ) բաժնի 68 հատվածի 68.1 («Սեփական անշարժ գույքի առուվաճառք») խմբում ներառված գործունեություն (գործարքներ) իրականացնողների մասով հարկման հատուկ համակարգում գործելու սահմանափակում սահմանելը խնդրահարույց է այն իմաստով, որ հարկ վճարողի կողմից սեփական անշարժ գույքի օտարումը հանգեցնելու է հարկ վճարողի՝ հարկման  հատուկ համակարգից հարկման ընդհանուր համակարգ տեղափոխվելուն: Ուստի առաջարկում ենք, ՏԳՏԴ L (ԷԼ) բաժնի 68 հատվածի 68.1 («Սեփական անշարժ գույքի առուվաճառք») խմբի մասով հարկման հատուկ համակարգերում գործելու սահմանափակումը հանել։
Միաժամանակ L (ԷԼ) բաժնի 68 հատվածի 68.2 («Սեփական կամ վարձակալված անշարժ գույքի հանձնում վարձակալության և այլ գործառնություններ») խմբում ներառված գործունեություն իրականացնողների մասով հարկման հատուկ համակարգում գործելու սահմանափակում սահմանելու հետ կապված հայտնում ենք հետևյալը։
ՀՀ հարկային օրենսգրքի 267-րդ հոդվածի 5-րդ մասի 11-րդ կետին համապատասխան՝ միկրոձեռնարկատիրության սուբյեկտներ չեն կարող համարվել վարձակալական վճարի ստացում նախատեսող՝ գործող պայմանագրի՝ վարձակալական վճար ստացող կողմ հանդիսացող կազմակերպությունները և անհատ ձեռնարկատերերը:
Նախագծով առաջարկվող լրացման արդյունքում ըստ էության սեփական կամ վարձակալված անշարժ գույքի վարձակալության տրամադրման մասով սահմանափակումը կիրառվելու է շրջանառության հարկի համակարգում գործող հարկ վճարողների նկատմամբ։
Հաշվի առնելով վերոնշյալը՝ կարծում ենք L (ԷԼ) բաժնի 68 հատվածի 68.2 («Սեփական կամ վարձակալված անշարժ գույքի հանձնում վարձակալության և այլ գործառնություններ») խմբում ներառված գործունեություն իրականացնողների մասով շրջանառության հարկի համակարգում գործելու սահմանափակում սահմանելը քննարկման կարիք ունի՝ հաշվի առնելով նախագծի նպատակադրումը, այն է՝ մասնագիտական բնույթ ունեցող աշխատանքների կատարումը և ծառայությունների մատուցումը հարկման հատուկ համակարգերից դուրս բերումը: Միաժամանակ, վարձակալական վճարի մասով շրջանառության հարկը իրացման շրջանառության նկատմամբ հաշվարկվում է 10% դրույքաչափով, իսկ հարկման ընդհանուր համակարգում գործելու դեպքում շահութահարկով հարկման բազայի նկատմամբ 18% դրույքաչափով հաշվարկված շահութահարկի գումարը կարող է ավելի փոքր լինել՝ հաշվի առնելով համախառն եկամտից նվազեցումներ կատարելու հնարավորությունը։
	Ընդունվել է:
Նախագծում կատարվել է համապատասխան փոփոխություն:

	2. ՀՀ հարկային օրենսգրքի 267-րդ հոդվածի 5-րդ մասի 2-րդ կետի համաձայն (01.01.2025թ.-ից գործող խմբագրությամբ)՝ միկրոձեռնարկատիրության սուբյեկտներ չեն կարող համարվել խորհրդատվական, իրավաբանական, հաշվապահական, ինժեներական, գովազդային, դիզայներական, մարկետինգային, թարգմանչական, փորձագիտական, փորձաքննական, բժշկական օգնության և սպասարկման, ատամնատեխնիկական, վարսավիրական, մարմնի խնամքի, ավտոմեքենաների տեխնիկական սպասարկման և նորոգման, միջնորդական (այդ թվում՝ անշարժ գույքի առք ու վաճառքի և (կամ) վարձակալության կամ անհատույց օգտագործման տրամադրման) ծառայություններ մատուցողները, ծրագրային ապահովման մշակման, տեղեկատվության մշակման (այդ թվում՝ տեղեկատվության հավաքման ու ընդհանրացման) և փոխանցման (հաղորդման), գիտահետազոտական, փորձարարական-կոնստրուկտորական և փորձարարական-տեխնոլոգիական (տեխնոլոգիական) և շինարարական աշխատանքներ կատարողները, ճարտարապետաշինարարական նախագծային փաստաթղթերի մշակման աշխատանքներ իրականացնողները, անշարժ գույքի գնահատման և չափագրման գործունեություն իրականացնողները, Երևան քաղաքի վարչական սահմաններում հանրային սննդի ոլորտում գործունեություն իրականացնողները (բացառությամբ օրենսգրքի 3-րդ հավելվածով նախատեսված՝ զբոսաշրջային տների միջոցով մատուցվող հյուրանոցային ծառայությունների հետ անմիջականորեն կապված՝ հանրային սննդի (նախաճաշի, ճաշի, ընթրիքի) ոլորտի գործունեության), ինչպես նաև նույն կետում նշված աշխատանքներին կամ ծառայություններին համանման այլ աշխատանքներ կատարողները կամ ծառայություններ մատուցողները։
Միաժամանակ, նախագծի 3-րդ հոդվածին համապատասխան, մասնավորապես՝ «M (ԷՄ) Մասնագիտական, գիտական և տեխնիկական գործունեություն» և «Q (ՔՅՈՒ) Առողջապահության և բնակչության սոցիալական սպասարկում» խմբերում ներառված գործունեության տեսակների մասով սահմանվում է միկրոձեռնարկատիրության համակարգում գործելու սահմանափակում։
Հաշվի առնելով այն հանգամանքը, որ նախագծով առաջարկվող լրացումների արդյունքում ստացվելու է մի իրավիճակ, որ միևնույն գործունեության մասով (օրինակ՝ իրավաբանական, հաշվապահական, դիզայներական, բժշկական օգնության և սպասարկման) միկրոձեռնարկատիրության համակարգում գործելու բացառությունները կրկնվելու են, առաջարկում ենք օրենսգրքի 267-րդ հոդվածի 5-րդ մասի 2-րդ կետով սահմանված գործունեության տեսակները ևս սահմանել ըստ տնտեսական գործունեության տեսակների դասակարգիչների՝ բացառելով կրկնությունները։
	Չի ընդունվել:
Միկրոձեռնարկատիրության հարկման համակարգում գործելու սահմանափակման տակ նախատեսվող գործունեության բոլոր տեսակները տնտեսական գործունեության տեսակների դասակարգիչներով սահմանելը խնդրահարույց է, քանի որ կարող է ընդլայնվել միկրոձեռնարկատիրության հարկման համակարգում գործունեություն իրականացնելու հնարավորություն չունեցող գործունեության տեսակների շրջանակը և ներառել այնպիսի գործունեության տեսակներ, որոնց՝ միկրոձեռնարկատիրության հարկման համակարգից հանելը նպատակահարմար չէ։ Բացի այդ, պետք է հաշվի առնել նաև այն հանգամանքը, որ ներկայումս միկրոձեռնարկատիրության հարկման համակարգում գործելու առումով արգելված գործունեության որոշ տեսակներ տնտեսական գործունեության տեսակների դասակարգչով թվարկելը գործնականում անհնար է լինելու օրինակ՝ Երևան քաղաքի վարչական սահմաններում հանրային սննդի ոլորտում իրականացվող գործունեությունը:
Ինչ վերաբերում է որոշ դեպքերում կրկնություններ առկա լինելուն, ապա հայտնում ենք, որ նախագծի նպատակը գործող օրենսդրությամբ սահմանված մասնագիտական աշխատանքների և ծառայությունների ցանկը այլ մասնագիտական գործունեության տեսակներով լրացնելն է։ Արդյունքում, այո, կլինեն դեպքեր, երբ նույն գործունեության տեսակը նշված կլինի ինչպես տնտեսական գործունեության տեսակների դասակարգիչներով, այնպես էլ անվանմամբ, ինչը, կարծում ենք, անհաղթահարելի խնդիրների չի հանգեցնի:

	3. ՀՀ հարկային օրենսգրքի 267-րդ հոդվածի 5-րդ մասի 4-րդ կետի համաձայն՝ միկրոձեռնարկատիրության սուբյեկտներ չեն կարող համարվել «Պետական տուրքի մասին» ՀՀ օրենքի 19.7-րդ և 19.8-րդ հոդվածներով սահմանված գործունեության տեսակներով զբաղվող կազմակերպություններն ու անհատ ձեռնարկատերերը՝ այդ գործունեության տեսակների մասով։
Միաժամանակ, «Պետական տուրքի մասին» օրենքում փոփոխություններ և լրացումներ կատարելու մասին» 08.12.2023թ. ՀՕ-393-Ն օրենքով (ուժի մեջ է 01.09.2024թ.-ից) «Պետական տուրքի մասին» ՀՀ օրենքի 19.7-րդ հոդվածից հանվել են կազմակերպությունների և անհատ ձեռնարկատերերի կողմից միջմարզային, ներմարզային ուղևորափոխադրումների մասով կարգավորումները։
Վերոգրյալից ելնելով՝ առաջարկում ենք նախագծում ներառել միկրոձեռնարկատիրության համակարգում գործելու սահմանափակում միջմարզային, ներմարզային ուղևորափոխադրումների գործունեության մասով։
	Ընդունվել է:
Նախագծում կատարվել է համապատասխան լրացում:

	4. Առաջարկում ենք նաև նախագծին կից ներկայացնել պետական բյուջեի եկամուտների վրա ազդեցության գնահատականն ու համապատասխան հաշվարկները` նախագծի արդյունավետությունը գնահատելու, ինչպես նաև պետական բյուջեի հարկային եկամուտները կանխատեսելու նպատակով:
Միաժամանակ, նախագծում առաջարկում ենք սահմանել շրջանառության հարկ վճարող համարվող անձանցից ստացվող աշխատանքների և ծառայությունների մասով շահութահարկով հարկման բազան որոշելու նպատակով ծախսագրման սահմանափակում։
	Ընդունվել է մասնակի:
Հայտնում ենք, որ նախագծով առաջարկվող կարգավորումների՝ պետական բյուջեի եկամուտների վրա ազդեցության չափը ներառվել է նախագծի հիմնավորման մեջ։
Միաժամանակ, նախագծի արդյունավետության գնահատման առումով առաջարկում ենք հաշվի առնել, որ նախագծով ներկայացված առաջարկությունների հիմքում պետական բյուջեի լրացուցիչ եկամուտներ ապահովելու նպատակադրումն ամենևին էլ առաջնային չէ: Հետևաբար, նախագծի արդյունավետությունը գնահատելիս նախ և առաջ պետք է հաշվի առնել նախագծի առջև դրված առաջնային նպատակները:
Ինչ վերաբերում է շրջանառության հարկ վճարող համարվող անձանցից ստացվող աշխատանքների և ծառայությունների մասով շահութահարկով հարկման բազան որոշելու նպատակով ծախսագրման սահմանափակում սահմանելու առաջարկությանը, ապա առաջարկության ընդունումը համարում ենք ոչ նպատակահարմար՝ հաշվի առնելով այն հանգամանքը, որ եթե ներկայացված առաջարկությունը նպատակ է հետապնդում կանխել երկու հարկման համակարգերի մասով առկա հարկային բեռի տարբերությունների պատճառով առաջացող հարկումից խուսափելու և հարկային պլանավորման հնարավորությունները, ապա հենց այդ նույն ռիսկերը կանխելու նպատակով արդեն իսկ ընդունվել է համապատասխան օրենք, որով 2025 թվականի հունվարի 1-ից բարձրացվելու է շրջանառության հարկի գծով հարկային բեռը: Այս առումով, նշյալ օրենսդրական կարգավորումները դեռ ուժի մեջ չմտած՝ միևնույն խնդրի լուծմանն ուղղված՝ ըստ էության շատ խիստ սահմանափակումների սահմանումը համարում ենք ոչ նպատակահարմար:
Բացի այդ, հատկանշական է նաև այն, որ առաջիկայում քննարկվելու է տեսանելի ապագայում շրջանառության հարկի համակարգն առհասարակ կիրառությունից հանելու հարցը:

	5. ՀՀ աշխատանքի և սոցիալական հարցերի նախարարություն
	02.09.2024թ.

	
	 N ՆՄ/ԳԽ-2/27478-2024

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:

	6. ՀՀ արդարադատության նախարարություն
	12.09.2024թ.

	
	 N /27.3/36117-2024

	1. «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» օրենքի նախագծի (այսուհետ՝ Նախագիծ) 1-ին հոդվածի 1-ին մասի 1-ին կետում «խմբագրությամբ» բառն անհրաժեշտ է փոխարինել «բովանդակությամբ» բառով: Նույն դիտարկումը վերաբերում է Նախագծի 3-րդ հոդվածի 1-ին մասի 1-ին կետին:
	Ընդունվել է:
Նախագծում կատարվել են համապատասխան շտկումներ:

	2. Նախագծի 4-րդ հոդվածով նախատեսվում է Հայաստանի Հանրապետության հարկային օրենսգրքի (այսուհետ՝ Օրենսգիրք) 268-րդ հոդվածի 1-ին մասի 3-րդ կետում 1-3-րդ բառերը փոխարինել 1-2.2-րդբառերով։
Գործող խմբագրության Օրենսգրքի 268-րդ հոդվածի 1-ին մասի 3-րդ կետի համաձայն՝ միկրոձեռնարկատիրության սուբյեկտը դադարում է այդպիսին համարվելուց, եթե` տեղի է ունեցել Օրենսգրքի 267-րդ հոդվածի 5-րդ մասի 1-3-րդ, 6-րդ, 8-րդ, 9-րդ կամ 11-րդ կետերում նշված փաստերից որևէ մեկը` այդ փաստը տեղի ունենալու օրվանից մինչև տվյալ հարկային տարվա ավարտը:
Սույն դեպքում, Նախագծով նախատեսվող փոփոխության արդյունքում Օրենսգրքի 267-րդ հոդվածի 5-րդ մասի 3-րդ կետը դուրս է մնում, ինչը որևէ կերպ հիմնավորված չէ, ուստի անհրաժեշտ է նշված փոփոխությունը լրացուցիչ հիմնավորել:
	Չի ընդունվել:
Ս.թ. հունիսի 12-ին ընդունված՝ Հարկային օրենսգրքում փոփոխություններ կատարելու մասին ՀՕ-285-Ն օրենքի 15-րդ հոդվածի 3-րդ մասի համաձայն՝ 2025 թվականի հունվարի 1-ից ուժը կորցրած է ճանաչվել Հարկային օրենսգրքի 267-րդ հոդվածի 5-րդ մասի 3-րդ կետը: Մյուս կողմից, ներկայացված նախագիծը նախատեսվում է, որ նույնպես ուժի մեջ կմտնի 2025 թվականի հուլիսի 1-ից: Հաշվի առնելով վերոգրյալը՝ հայտնում ենք, որ նախագծով նախատեսվող փոփոխության արդյունքում Հարկային օրենսգրքի 267-րդ հոդվածի 5-րդ մասի 3-րդ կետը ոչ թե դուրս է մնում, այլ այն արդեն իսկ ուժը կորցրած է ճանաչվել:   

	3. Նախագծի 5-րդ հոդվածում անհրաժեշտ է լրացնել վերնագիր՝ «Եզրափակիչ մաս» բովանդակությամբ:
	Ընդունվել է:
Նախագծում կատարվել է համապատասխան լրացում:

	4. Միաժամանակ, հիմք ընդունելով «Նորմատիվ իրավական ակտերի մասին» օրենքի 6-րդ հոդվածի 5-րդ մասը, համաձայն որի՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը: (…)՝ գտնում ենք, որ Նախագիծն ունի լրացուցիչ հիմնավորման կարիք, քանի որ հիմնավորման մեջ առկա չէ մանրամասն վերլուծություն նախատեսված կարգավորումների անհրաժեշտության մասով, պարզ չէ, թե ինչ սկզբունքով են ընտրվել նշված գործունեության տեսակները:
	Ընդունվել է ի գիտություն:
Ինչպես հայտնի է՝ Կառավարության կողմից իրականացվող քաղաքականությունն ուղղված է հարկման հատուկ համակարգերի կիրառության շրջանակի կրճատմանը: Այս քաղաքականության իրականացման ուղղություններից է մասնագիտական բնույթ ունեցող աշխատանքների կատարումը և ծառայությունների մատուցումը հարկման հատուկ համակարգերից դուրս բերելը: Այս առումով, առաջին փուլի օրենսդրական փոփոխություններն արդեն իսկ կատարվել են, որոնք ուժի մեջ են մտնելու 2025 թվականի հունվարի 1-ից, խոսքը փաստաբանական և նոտարական գործունեությունը հարկման ընդհանուր համակարգ տեղափոխելու մասին է: Սակայն, հետագա քննարկումների արդյունքներով առավել նպատակահարմար համարվեց, 2025 թվականի հունվարի 1-ից առհասարակ բոլոր մասնագիտական բնույթ ունեցող աշխատանքների կատարումը և ծառայությունների մատուցումը դուրս բերել հարկման հատուկ համակարգերից: 

	5. Առաջարկվում է Նախագիծը համաձայնեցնել Քաղաքաշինության կոմիտեի և Հայաստանի Հանրապետության աշխատանքի և սոցիալական հարցերի նախարարության հետ:
	Ընդունվել է ի գիտություն:
Նախագիծը ներկայացված է եղել նաև ՀՀ աշխատանքի և սոցիալական հարցերի նախարարության և ՀՀ քաղաքաշինության կոմիտեի քննարկմանը, որոնք նախագծի վերաբերյալ դիրքորոշումները ՀՀ ֆինանսների նախարարություն են ներկայացրել նախագիծը ՀՀ արդարադատության նախարարության քննարկմանը ներկայացնելուց հետո:

	7. ՀՀ քաղաքաշինության կոմիտե
	13.09.2024թ.

	
	 N 01/18.1/13115-2024

	Նախագծի վերաբերյալ դիտողություններ և առաջարկություններ չկան։
	Ընդունվել է ի գիտություն:

	8. ՀՀ էկոնոմիկայի նախարարություն
	04.10.2024թ.

	
	 N 01/19910-2024

	Առաջարկվում է քննարկման առարկա դարձնել նաև ս.թ. սեպտեմբերի 25-ին Փոխվարչապետ Տիգրան Խաչատրյանի նախագահությամբ կայացած ՓՄՁ զարգացման խորհրդի նիստի ընթացքում ներկայացված հետևյալ դիտարկումները․
1. Նախագծի հիմնավորման համաձայն՝ վերջին փոփոխություններով փաստաբանական և նոտարական գործունեությունը տեղափոխվել է հարկման ընդհանուր համակարգ։ Եվ խնդիրն այն է, որ առկա են մասնագիտական բնույթ ունեցող մի շարք այլ աշխատանքներ և ծառայություններ, որոնց հարկումը հարկման հատուկ համակարգերում դեռևս թույլատրված է, ուստի հարկման հավասարության սկզբունքի ապահովումը ենթադրում է, որ մասնագիտական բնույթ ունեցող այդ աշխատանքների և ծառայությունների հարկումը նույնպես պետք է տեղափոխել հարկման ընդհանուր համակարգ: 
Այս առնչությամբ առաջարկվում է նախագծով ներկայացված մասնագիտական բնույթ ունեցող աշխատանքները և ծառայությունները վերանայել և հարկման ընդհանուր համակարգ տեղափոխությունը սահմանել միայն փաստաբանական և նոտարական գործունեությանը համանման գործունեության տեսակների նկատմամբ։ Որպես օրինակ, առաջարկվում է նախագծից հանել նախագծով ներկայացված Հայաստանի Հանրապետությունում կիրառվող՝ տնտեսական գործունեության դասակարգչի  «M (ԷՄ) Մասնագիտական, գիտական և տեխնիկական գործունեություն» հատվածում ներառվող՝ «75. Անասնաբուժական գործունեություն», «Q (ՔՅՈՒ) Առողջապահության և բնակչության սոցիալական սպասարկում» հատվածում ներառվող՝ «87. Բնակչության սոցիալական սպասարկում կացության ապահովմամբ», «L ԷԼ Անշարժ գույքի հետ կապված գործունեություն» հատվածում ներառվող 68․32․1 համատիրությունների գործունեություն» գործունեության տեսակները։
	Ընդունվել է մասնակի:
Նախագծից հանվել են խնդրո առարկա գործունեության տեսակները հարկման հատուկ համակարգերից դուրս բերելու վերաբերյալ դրույթները: 
Միևնույն ժամանակ, հաշվի առնելով այն հանգամանքը, որ Համատիրության մասին ՀՀ օրենքի համաձայն՝ համատիրությունը քաղաքացիների և իրավաբանական անձանց անդամության վրա հիմնված և իր անդամների գույքային փայավճարների միավորման միջոցով ստեղծված շահույթ ստանալու նպատակ չհետապնդող, իրավաբանական անձի կարգավիճակ ունեցող ոչ առևտրային կոոպերատիվ է, որը հիմնադրվում է բազմաբնակարան շենքի կամ բաժնային սեփականություն հանդիսացող գույքի կառավարման նպատակով, հայտնում ենք, որ «L ԷԼ Անշարժ գույքի հետ կապված գործունեություն» բաժնում ներառվող 68․32․1 համատիրությունների գործունեություն» գործունեության տեսակով զբաղվող հարկ վճարողները ներկայումս նույնպես հարկման հատուկ համակարգերում գործելու իրավունք չունեն, քանի որ իրենց բնույթով հանդիսանում են ոչ առևտրային կազմակերպություններ: 

	2. Նախագծով առաջարկվում է օրենքն ուժի մեջ մտնելու ժամկետ սահմանել 2025 թվականի հունվարի 1-ը, մինչդեռ  առաջարկվում է նախատեսել օրենքի ուժի մեջ մտնելու ավելի ուշ ողջամիտ ժամկետ, քանի որ սահմանվում են այնպիսի իրավակարգավորումներ, որոնց կիրառության համար անհրաժեշտ է հիմնավոր ժամանակահատված։ Պետք է հաշվի առնել, որ ըստ նախնական տվյալների, նախագծի թիրախային խումբը շուրջ 13․500 տնտեսավարողներ են, որոնք ծառայություններ են մատուցում մոտ 35․000 բիզնեսի ներկայացուցիչների։
	Ընդունվել է:
Նախագծի ուժի մեջ մտնելու ժամկետ է սահմանվել 2025 թվականի հուլիսի 1-ը:

	3. Քննարկման հարց է նաև այն, թե ինչպիսի դրույքաչափ է կիրառվելու հարկման բազայի նկատմամբ մեկից ավել գործունեություն իրականացնող տնտեսավարողների դեպքում։
	Չի ընդունվել:
Կարծում ենք, որ բարձրացված հարցը տեղին չէ՝ հաշվի առնելով այն հանգամանքը, որ Հարկային օրենսգրքի 12-րդ հոդվածի համաձայն՝ գործունեության մի քանի տեսակներ իրականացնող հարկ վճարողները պարտավոր են իրականացնել ստացվող եկամուտների և կատարված ծախսերի առանձնացված հաշվառում: Հետևաբար, յուրաքանչյուր գործունեության տեսակի մասով կկիրառվեն շրջանառության հարկի համապատասխան դրույքաչափերը:

	4. Անհրաժեշտ է քննարկման առարկա դարձնել այն հարցը, որ ԱՁ-ները զրկված են ծախսագրման հնարավորությունից։ Այս առնչությամբ առաջարկվում է քննարկել կազմակերպության կողմից տրամադրված հաշվապահական ծառայության ծախսերը ծախսագրման ենթակա այն տնտեսավարողների համար, ովքեր աշխատում են շրջանառության հարկով հարկման համակարգում։
	Ընդունվել է:
Նախագծին կցվել է «Հայաստանի Հանրապետության հարկային օրենսգրքում փոփոխություններ կատարելու մասին» 2024 թվականի հունիսի 12-ի ՀՕ-285-Ն օրենքում լրացումներ կատարելու մասին ՀՀ օրենքի նախագիծը, որով շրջանառության հարկի համակարգում գործունեություն իրականացնող հարկ վճարողներին հնարավորություն է ընձեռվել հաշվարկային փաստաթղթերով և հաշվարկային փաստաթուղթ չհամարվող այլ փաստաթղթերով հիմնավորված վարչական ծախսերը, այդ թվում՝ հաշվապահական ծառայությունների գծով կատարված ծախսերը, նվազեցնել շրջանառության հարկի գումարից: 

	5. Անասնաբուժական գործունեության դեպքում Երևան քաղաքում և մարզերում մատուցվող անասնաբուժական ծառայություններն իրենց բնույթով և գնային արժեքով շատ տարբեր են, ուստի առաջարկվում է կիրառել տարբերակված մոտեցում։
	Ընդունվել է:
Ինչպես արդեն նշվեց ՀՀ էկոնոմիկայի նախարարության կողմից ներկայացված առաջին առաջարկության կապակցությամբ, նախագծից հանվել է խնդրո առարկա գործունեության տեսակը հարկման հատուկ համակարգերից դուրս բերելու վերաբերյալ դրույթը:

	6. Անդրադառնալով ոլորտային ազդեցության գնահատում ներկայացնելու առաջարկությանը՝ հայտնում ենք հետևյալը․
Կառավարության 2020 թվականի դեկտեմբերի 17-ի N 2075-Ն որոշման (այսուհետ՝ Որոշում) 8-րդ կետի համաձայն՝ պարզեցված ԿԱԳ վերլուծության ժամանակ Նախագիծը մշակող պետական կառավարման համակարգի մարմինը իրականացնում է հետևյալ քայլերը՝
1) որոշում և սահմանում է խնդիրը, դրա պատճառներն ու հետևանքները.
2) նկարագրում է առկա իրավիճակը, դրա զարգացման միտումները, կառավարության կողմից մինչ այդ ձեռնարկված միջոցառումները, ինչպես նաև հիմնավորում է խնդրի կարգավորման անհրաժեշտությունը.
3) սահմանում է կարգավորման նպատակները.
4) սահմանում է խնդրի կարգավորման առաջարկվող տարբերակ(ներ)ը.
5) թվարկում է այն ոլորտները, որտեղ կարգավորման առաջարկվող տարբերակ(ներ)ը կարող է(են) ունենալ նշանակալի ազդեցություն(ներ):
Որոշման 12-րդ կետի համաձայն՝ Նախագիծ մշակող մարմինները՝ նշանակալի ազդեցություն(ներ) ենթադրող յուրաքանչյուր օրենսդրական նախաձեռնության, այդ թվում՝ հաջորդ տարվա իրենց աշխատանքային ծրագրում ընդգրկված միջոցառումներով չնախատեսված օրենսդրական նախաձեռնության` ըստ սահմանված ձևաչափի կազմված պարզեցված ԿԱԳ եզրակացությունը (Ձև N 1) ներկայացնում են Հայաստանի Հանրապետության վարչապետի աշխատակազմ՝ այդ օրենսդրական նախաձեռնությանը համապատասխան իրավական ակտի նախագիծը Հայաստանի Հանրապետության վարչապետի աշխատակազմ ներկայացնելու նախատեսվող ժամկետից նվազագույնը 4 ամիս առաջ:
Որոշման 15-րդ կետի համաձայն՝ Հայաստանի Հանրապետության վարչապետի աշխատակազմը պարզեցված ԿԱԳ եզրակացության վերաբերյալ առարկություններ չունենալու դեպքում, սույն հավելվածի 14-րդ կետով սահմանված ժամկետում, ըստ անհրաժեշտության, պարզեցված ԿԱԳ եզրակացությունը ներկայացնում է ոլորտային ԱԳ իրականացնող մարմիններին՝ 5 աշխատանքային օրվա ընթացքում սահմանված չափորոշիչների համաձայն հնարավոր նշանակալի ազդեցությունների որոշման նպատակով:
Վերոգրյալից հետևում է, որ առանց նախագիծը մշակող պետական մարմնի կողմից ըստ սահմանված ձևաչափի կազմված պարզեցված ԿԱԳ եզրակացության առկայության, ոլորտային ԱԳ իրականացնող մարմնի կողմից նախատեսվող կարգավորումների ազդեցությունը գնահատել հնարավոր չէ։
Այդուհանդերձ, հաշվի առնելով ներկայացված նախագծի փաթեթի հնարավոր շահառուների շրջանակը և հնարավոր ազդեցությունը, Էկոնոմիկայի նախարարությունն իր պատրաստակամությունն է հայտնում այս փուլում համագործակցելու նախատեսվող կարգավորումների ազդեցության գնահատման գործընթացին՝ Որոշմամբ սահմանված Ձև N 1-ով պահանջվող տվյալները տրամադրելու դեպքում։
	Ընդունվել է:
[bookmark: _GoBack]Նախագծերի փաթեթին կցվել է սահմանված ձևաչափով հանրային ֆինանսների մասով կազմված՝ պարզեցված ԿԱԳ եզրակացությունը: 

	9. ՀՀ տարածքային կառավարման և ենթակառուցվածքների նախարարություն
	11.10.2024թ.

	
	 N ԳՍ/23.1/31831-2024

	Լրացուցիչ հիմնավորման կարիք ունի նախագծի 3-րդ կետով 267-րդ հոդվածի 5-րդ մասում լրացվող 2․2-րդ կետը, որով նախատեսվում է միջմարզային, ներմարզային երթուղու շահագործման կամ ավտոբուսներով (միկրոավտոբուսներով) ուղևորափոխադրումների կազմակերպման գործունեություն իրականացնողներին հանել միկրոձեռնարկատիրությունների կազմում ընդգրկվելու հնարավորությունից, քանի որ մինչև ս․թ․ սեպտեմբերի 1-ը նշված ընկերությունները վճարում էին «Պետական տուրքի մասին» օրենքի 19․7-րդ հոդվածով նախատեսված արտոնագրի տրամադրման պետական տուրք:
Բացի այդ առաջարկում ենք քննարկել օրենքի նախագծի շրջանակներում  միջմարզային, ներմարզային երթուղու շահագործման կամ ավտոբուսներով (միկրոավտոբուսներով) ուղևորափոխադրումների կազմակերպման գործունեություն իրականացնողների հարկային պարտավորության տեսակը՝ շահութահարկի կամ այլ հարկատեսակների մասով սահմանելու հարցը։
	Չի ընդունվել:
Խնդրո առարկա կարգավորման նպատակը ուղևորափոխադրումներ իրականացնող տնտեսվարող սուբյեկտների համար նոր սահմանափակումներ նախատեսելը չէ: Խնդրո առարկա կարգավորումը նպատակ ունի Օրենսգրքում ամրագրել այն, ինչ ամրագրված էր մինչև ս.թ. սեպտեմբերի 1-ը գործող օրենսդրությամբ: Մասնավորապես, մինչև ս.թ. սեպտեմբերի 1-ը գործող օրենսդրության համաձայն՝ միջմարզային, ներմարզային երթուղու շահագործման կամ ավտոբուսներով (միկրոավտոբուսներով) ուղևորափոխադրումների կազմակերպման գործունեություն իրականացնողները վճարում էին պետական տուրք և միաժամանակ չէին կարող համարվել միկրոձեռնարկատիրության սուբյեկտ: Կատարված օրենսդրական փոփոխությունների արդյունքում ստացվել է այնպես, որ միկրոձեռնարկատիրության հարկման համակարգում նշյալ գործունեության տեսակները հարկելու արգելքը այլևս կիրառելի չէ, այն դեպքում, երբ այդպիսի նպատակ վերոնշյալ օրենսդրական փոփոխությունները չեն հետապնդել:
Ինչ վերաբերում է երկրորդ պարբերությամբ ներկայացված առաջարկությանը, ապա պետք է ընդգծել, որ նախագծով առաջարկվում է այն ինչ նշյալ պարբերությամբ առաջարկվում է, քանի որ նախագծի ընդունման արդյունքում ստացվելու է, որ նշյալ ոլորտներում գործունեություն իրականացնող տնտեսվարող սուբյեկտները հարկվելու է կամ շրջանառության հարկի համակարգում կամ հարկման ընդհանուր համակարգում (հարկվելու են ԱԱՀ-ով և շահութահարկով):

	10. ՀՀ կրթության, գիտության, մշակույթի և սպորտի նախարարություն
	16.10.2024թ.

	
	 N 01/9.1.1/32178-2024

	Հայտնում եմ, որ ՀՀ կրթության, գիտության, մշակույթի և սպորտի նախարարությունում քննարկվել է «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» ՀՀ օրենքի նախագծի փաթեթը (այսուհետ՝ Նախագիծ) և «գիտական հետազոտություններ և մշակումներ» մասնագիտական աշխատանքների և ծառայությունների հարկումը հարկման հատուկ համակարգերից հարկման ընդհանուր համակարգ տեղափոխելու առնչությամբ ներկայացնում եմ հետևյալ նկատառումները։
Գիտական գործունեությունը հարկման հատուկ համակարգերից հարկման ընդհանուր համակարգ առանց արտոնությունների տեղափոխելը խոչընդոտ կհանդիսանա ՀՀ-ում գիտական նորարարական ստարտափերի ստեղծմանը, ինչպես նաև հիմք կհանդիսանա արդեն իսկ ստեղծված ստարտափերի այլ երկրներ տեղափոխմանը, ինչն էլ իր հերթին կհանգեցնի մի կողմից ուղեղների արտահոսքի, մյուս կողմից՝ նախատեսվող եկամուտների ծավալի կրճատման: 
Մինչդեռ հարկ է նկատի ունենալ, որ այսօր պետությունների միջև առկա է հետազոտություններ և մշակումներ իրականացնող կազմակերպություններին ավելի լավ պայմաններ առաջարկելու համար մրցակցություն: 
Ելնելով վերոնշյալ հանգամանքներից, ինչպես նաև հաշվի առնելով, որ ՀՀ ԿԳՄՍ նախարարության կողմից ներկայումս իրականացվում են բարձրագույն կրթության և գիտության ոլորտների բարեփոխումներ, մասնավորապես, հանրային քննարկման է ներկայացված «Բարձրագույն կրթության և գիտության մասին» նոր օրենքի նախագիծը, մշակման փուլում է գտնվում ՀՀ գիտության ոլորտի զարգացման 2024-2027 թվականների ռազմավարական ծրագրի նախագիծը, ինչպես նաև իրականացման ընթացքում է «Ակադեմիական քաղաք» ծրագիրը՝ ՀՀ ԿԳՄՍ նախարարությունն այս փուլում Նախագծով առաջարկվող համապատասխան փոփոխությունները նպատակահարմար չի համարում։
	Ընդունվել է:
Նախագծից հանվել է «գիտական հետազոտություններ և մշակումներ» գործունեության տեսակը հարկման հատուկ համակարգերից դուրս բերելու վերաբերյալ դրույթը:

	11. ՀՀ քաղաքաշինության կոմիտե
	18.10.2024թ.

	
	 N 01/18.1/16028-2024

	1. Քաղաքաշինության մասին օրենքի 7.1-ին հոդվածի համաձայն՝ քաղաքաշինության գործունեության տեսակներն են՝
· քաղաքաշինական փաստաթղթերի կազմում,
· քաղաքաշինական փաստաթղթերի փորձաքննության իրականացում, 
· շինարարության իրականացում,
· շինարարության որակի տեխնիկական հսկողության իրականացում,
· քաղաքաշինական գործունեության օբյեկտների հետախուզման և հետազննման ծառայությունների մատուցում:
Ուստի, հարկային վարչարարությունն արդյունավետ կազմակերպելու տեսանկյունից անհրաժեշտ է ՀՀ հարկային օրենսգրքում կիրառվող տնտեսական գործունեության դասակարգիչների սահմանումները համապատասխանեցնել Քաղաքաշինության մասին օրենքի սահմանումներին:
	Չի ընդունվել:
Հայաստանի Հանրապետությունում իրականացվող տնտեսական գործունեության տեսակները սահմանված են ՀՀ էկոնոմիկայի նախարարի 2013 թվականի սեպտեմբերի 19-ի թիվ 874-Ն հրամանով, որն էլ հիմք է հանդիսացել սույն նախագծի մշակման համար:   

	2. Ելնելով քաղաքաշինական գործունեություն իրականացնող սուբյեկտների կողմից իրականացվող աշխատանքների ծավալներից և պայմանագրային արժեքներից՝ առաջարկվում է.
- առաջին փուլով՝ 2025 թվականի հունվարի 1-ից, ընդհանուր հարկման դաշտ փոխադրել միայն շինարարություն իրականացնող սուբյեկտներին, քանի որ այս դաշտում են աշխատանքների և դրանով պայմանավորված՝ նաև ֆինանսավորման ամենամեծ ծավալները և մյուս կողմից՝ նման սեղմ ժամկետում օրենսդրական փոփոխությունների ուժի մեջ մտնելը համեմատաբար քիչ ազդեցություն կունենա այս սուբյեկտների համար,
- երկրորդ փուլով՝ 2026 թվականի հուլիսի 1-ից, ընդհանուր հարկման դաշտ փոխադրել քաղաքաշինության գործունեության մնացած չորս տեսակները (քաղաքաշինական փաստաթղթերի կազմում, քաղաքաշինական փաստաթղթերի փորձաքննության իրականացում, շինարարության որակի տեխնիկական հսկողություն իրականացում, քաղաքաշինական գործունեության օբյեկտների հետախուզման և հետազննման ծառայությունների մատուցում):
Այս չորս ուղղությամբ քաղաքաշինության գործունեություն իրականացնող սուբյեկտներին ընդհանուր հարկման դաշտ տեղափոխելու ժամկետի հետաձգելու առաջարկը հիմնավորվում է հետևյալ հանգամանքներով.
- օրենսդրական փոփոխությունները նշված սուբյեկտների համար կունենան զգալի ազդեցություն, ուստի անհրաժեշտ է բավարար ժամկետ՝ նրանց վարքագծային փոփոխության, վերադասավորման, այդ թվում՝ ֆինանսական պլանավորման համար։
ՀՀ քաղաքաշինության կոմիտեն ՀՀ էկոնոմիկայի նախարարության հետ համատեղ քննարկում է այս կազմակերպությունների կարողությունների զարգացման աջակցության ծրագրի մշակելու հարցը, ուստի օրենսդրական փոփոխությունն ուժի մեջ մտնելու ժամկետի հետաձգումը հնարավորություն կտա հարկային փոփոխությունները զուգորդել օժանդակության ծրագրերով, ինչն իր հերթին կօգնի, որ այդ կազմակերպությունների գործունեության համար չստեղծվեն անհաղթահարելի ֆինանսական դժվարություններ:
	Ընդունվել է մասնակի:
Նախագծի ուժի մեջ մտնելու ժամկետ է սահմանվել 2025 թվականի հուլիսի 1-ը:

	3. Նախագիծն ընդունվելու դեպքում այն ուժի մեջ մտնելու ժամկետ է սահմանվում 2025 թվականի հունվարի 1-ը: 
Առաջարկվում է անցումային դրույթներով կանոնակարգել, թե ինչպես են այս փոփոխություններն անդրադառնալու արդեն իսկ կնքված պայմանագրերի վրա: Մասնավորապես, եթե պետական գնման պայմանագրով արդեն իսկ իրականացվում է որոշակի գործունեություն, ապա հարկային բեռն ավելացնելու դեպքում նշված լրացուցիչ ֆինանսական պարտավորությունն ինչպես է բաշխվելու՝ պետության, թե սուբյեկտի վրա:
	Ընդունվել է ի գիտություն:
Նախագծի ուժի մեջ մտնելու ժամկետ է սահմանվել 2025 թվականի հուլիսի 1-ը:



